
上責躬應詔詩表

作者：曹植

↑ 《昭明文選�卷二十》

臣植言：臣自抱舋歸藩，刻肌刻骨，追思罪戾，晝分而食，夜分而寢。誠以天網不可重

罹，聖恩難可再恃，竊感相鼠之篇，無禮遄死之義，形影相弔，五情愧赧以罪棄生，則

違古賢夕改之勸；忍垢苟全，則犯詩人胡顏之譏。伏惟陛下，德象天地，恩隆父母，施

暢春風，澤如時雨。是以不別荊棘者，慶雲之惠也；七子均養者，鳲鳩之仁也；舍罪責

功者，明君之舉也；矜愚愛能者，慈父之恩也。是以愚臣徘徊於恩澤，而不敢自棄者也。

前奉詔書，臣等絕朝，心離志絕，自分黃耇，永無執珪之望。不圖聖詔，猥垂齒召。至

止之日，馳心輦轂，僻處西館，未奉闕庭，踊躍之懷，瞻望反側，不勝犬馬戀主之情。

謹拜表并獻詩二篇，詞旨淺末，不足采覽，貴露下情，冒顏以聞。臣植誠惶誠恐，頓首

頓首，死罪死罪。

責躬詩

於穆顯考，時惟武皇。

受命于天，寧濟四方。

朱旗所拂，九土披攘。

玄化滂流，荒服來王。

超商越周，與唐比蹤。

篤生我皇，奕世載聰。

武則肅烈，文則時雍。

受禪于漢，君臨萬邦。

萬邦既化，率由舊則。

廣命懿親，以藩王國。

帝曰爾侯，君茲青土。

奄有海濱，方周于魯。

車服有輝，旗章有敘。

濟濟俊乂，我弼我輔。

伊余小子，恃寵驕盈。

舉挂時網，動亂國經。

作蕃作屏，先軌是隳。

傲我皇使，犯我朝儀。

國有典刑，我削我黜。

將寘于理，元兇是率。

明明天子，時惟篤類。

不忍我刑，暴之朝肆。

違彼執憲，哀予小臣。

改封兗邑，于河之濱。

股肱弗置，有君無臣。

荒淫之闕，誰弼予身？

煢煢僕夫，于彼冀方。

嗟余小子，乃罹斯殃。

赫赫天子，恩不遺物。

冠我玄冕，要我朱紱。

光光大使，我榮我華。

剖符受土，王爵是加。

仰齒金璽，俯執聖策。

皇恩過隆，祗承怵惕。

咨我小子，頑凶是嬰。

逝慚陵墓，存愧闕庭。

匪敢傲德，寔恩是恃。

威靈改加，足以沒齒。

昊天罔極，生命不圖。

嘗懼顛沛，抱罪黃壚。

願蒙矢石，建旗東嶽。

庶立毫氂，微功自贖。

危軀授命，知足免戾。

甘赴江湘，奮戈吳越。

天啟其衷，得會京畿。

遲奉聖顏，如渴如飢。

心之云慕，愴矣其悲。

天高聽卑，皇肯照微。

應詔詩

肅承明詔，應會皇都。

星陳夙駕，秣馬脂車。

命彼掌徒，肅我征旅。

朝發鸞臺，夕宿蘭渚。

芒芒原隰，祁祁士女。

經彼公田，樂我稷黍。

爰有樛木，重陰匪息。

雖有糇糧，飢不遑食。

望城不過，面邑不遊。

僕夫警策，平路是由。

玄駟藹藹，揚鑣漂沫。

流風翼衡，輕雲承蓋。

涉澗之濱，緣山之隈。

遵彼河滸，黃阪是階。

西濟關谷，或降或升。

騑驂倦路，再寢再興。

將朝聖皇，匪敢晏寧。

弭節長騖，指日遄征。

前驅舉燧，後乘抗旌。

輪不輟運，鑾無廢聲。

爰暨帝室，稅此西墉。

嘉詔未賜，朝覲莫從。

仰瞻城閾，俯惟闕庭。

長懷永慕，憂心如酲。

此作品在全世界都属于公有领域，因为作者逝世已经超过100年，且作品于1931年1月1日

之前出版。

